
МОНГОЛ  УЛСЫН  ИХ  ХУРЛЫН

ТОГТООЛ
 2009 оны 07 сарын 02 өдөр
                            Дугаар 50 

       Төрийн ордон, Улаанбаатар хот
Халхын  голын 1939 оны байлдааны ялалтын 70 жилийн

ойн медаль бий болгох тухай

Монгол Улсын Үндсэн хуулийн Хорин тавдугаар зүйлийн 1 дэх хэсгийн 13 дахь заалтыг үндэслэн  Монгол Улсын Их Хурлаас ТОГТООХ НЬ:

1.Халхын голын 1939 оны байлдааны ялалтын 70 жилийн ойн медаль бий болгосугай.

2.Халхын голын 1939 оны байлдааны ялалтын 70 жилийн ойн  медалийн  тодорхойлолтыг 1 дүгээр хавсралтаар, уг медалийг олгох журмыг 2 дугаар хавсралтаар тус тус баталсугай.

МОНГОЛ УЛСЫН 



ИХ ХУРЛЫН ДАРГА




Д.ДЭМБЭРЭЛ 

Монгол Улсын Их Хурлын 2009 оны 50 дугаар

                                                                                             тогтоолын 1 дүгээр хавсралт

ХАЛХЫН ГОЛЫН 1939 ОНЫ БАЙЛДААНЫ ЯЛАЛТЫН 70 ЖИЛИЙН

 ОЙН  МЕДАЛИЙН ТОДОРХОЙЛОЛТ

Нэг. Медалийн хэлбэр дүрс, бэлгэдэл утгын 

товч тайлбар

1.1.Халхын голын 1939 оны байлдааны ялалтын 70 жилийн ойн медаль /цаашид “медаль” гэх/ нь зүүлт, тэмдэг гэсэн хоёр хэсгээс бүрдэнэ.

1.2.Медалийн зүүлт болох дээд хэсэг нь цацраг мэт доороосоо дээш бүдүүрсэн хэлбэртэй байх ба энэ нь дээшээ мандан бадрах гэсэн санааг агуулна. Дээд талын тэгш 1 мм-ийн никель хүрээ нь доошлох тусам бага зэрэг бүдүүрнэ. Доод хэсэг нумарсан гарын алга мэт байгаа нь эх  орноо энхрийлэн хайрлах гэсэн санааг агуулна.

Цагаан, цэнхэр өнгийн алслалтай дүрслэл нь түүхэн үйл явдал, он цагийн илэрхийлэл болж дурсан хүндэтгэхийн бэлгэдэл болно. 

Зүүлтний улаан, цагаан, цэнхэр өнгийн хослол нь Монгол Улс, Оросын Холбооны Улсын төрийн далбааны өнгийг хамтатган үзүүлэх бөгөөд энэ нь тус 2 улсын найрамдалт харилцаа тэр үед хамт байсан шигээ үеийн үед мандан бадрахын бэлгэдэл юм. Улаан  өнгө нь ялан дийлэхийн бэлгэ тэмдгийг, цагаан  өнгө нь аливаа түүхэн алдаа, эндэгдлийг одоо, ирээдүйд дахин гаргахгүй, түүнийг цагаатган ойлгохыг, цэнхэр өнгө нь тунгалаг Халхын гол, энх амгалан хөх тэнгэрийг тус тус бэлгэдсэн.

1.3.Медалийн доод хэсэг болох тэмдгийг 5 талт дүрстэйгээр сонгосон нь цэрэг, армийн бэлгэдэл таван хошуу дүрсийг агуулсан  ба 5 хошууны алтан шар цацрагууд нь ялалтын сүр хүч,  ялгуусан их алдар гавьяаг илэрхийлэн бэлгэдэнэ. 

 Тэмдгийн голын бөөрөнхий дүрслэл бүхий фон нь дэлхий, нар болон эх орноо хамгаалах утгатай бамбай гэсэн бэлгэдлийг  агуулна.

Бамбай дээр байрлах 70 гэсэн тоо нь Халхын голын ялалтын 70 жилийн ойн цар хүрээг тоон утгаар болон хэлбэр дүрсээр илэрхийлнэ.

Ялалтын туг барьж, илд далайсан Монгол морьт цэрэг нь “Ялалт” гэсэн бэлгэдэл бөгөөд Монгол морьт цэрэг оролцсон байлдаан байсныг харуулсан Халхын голын ялалтын илэрхийлэл юм. Алтан цацрагийг ороон сүлжсэн мэт дүрслэл бүхий төмөр эмжээрээр хүрээлэгдсэн нь ялалтын яруу алдар, сүр хүч гэсэн санааг, бичээсийг ухаж гаргасан нь энэ алдар гавьяаг мөнхлөн дээдлэх санааг давхар илэрхийлсэн ба 2 таван хошуу нь Монгол-Оросын ган бат найрамдал, хамтын ялалтын алдар гавьяаг илэрхийлнэ.

Хоёр. Медалийн хийц, хэмжээ

2.1.Зүүлт болох дээд хэсэг нь 30x25 мм-ийн  хэмжээтэй  доороосоо дээш бүдүүрсэн хэлбэртэй бөгөөд 1 мм-ийн  мөнгөн /никель/ хүрээ нь доошлох тусмаа бүдүүрнэ.  2 талаараа улаан, дундаа цэнхэр 2 талдаа улаан зураастай. Хүрээний доторхи өнгүүд нь /тууз/ даавуун байна.

2.2.Тэмдэг болох доод хэсэг нь шар-бронзон болон никель мөнгөн өнгийн хослолтой 20 мм-ийн гольчтой, 25 мм-ийн 5 талт дүрстэй хошуу болгонд 3 хос шаргал өнгийн талст цацрагтай, тэднийг ороон сүлжсэн төмөр мэт эмжээрийн дээд талд “Халхын гол” бичээс, 2 хажууд 5 хошуу, доод талд “жил” гэсэн бичээсийг ухаж гаргасан, тэмдгийн голд дугуй дүрсэн дээр “70” гэсэн тоо байх ба  дүрсийн цагариг дотор тулалдаанд орж буй илд далайсан Монгол морин цэргийн дүрсийг товойлгон хийнэ.

2.3.Зүүлт, тэмдэг хоёрыг цагаригаар холбох бөгөөд зүүлтний ар талд медалийн дугаар, медалийг тогтоох зүүтэй байна.

-------------- oOo--------------

Монгол Улсын Их Хурлын 2009 оны 50 дугаар

                                                                                             тогтоолын 2 дугаар хавсралт

ХАЛХЫН ГОЛЫН 1939 ОНЫ БАЙЛДААНЫ ЯЛАЛТЫН 70 ЖИЛИЙН 

ОЙН  МЕДАЛЬ ОЛГОХ  ЖУРАМ
1.Халхын голын 1939 оны байлдааны ялалтын 70 жилийн ойн  медалийг Монгол Улсын Ерөнхийлөгчийн  зарлигаар олгоно. 

2.Дор дурдсан Монгол Улсын иргэн болон гадаадын иргэнийг шагнаж болно:

2.1.Халхын голын 1939 оны байлдаанд биечлэн оролцсон ахмад дайчин; 

           2.2.Халхын голын 1939 оны байлдаанд оролцсон Оросын Холбооны Улсын болон Тусгаар улсуудын хамтын нөхөрлөлийн орнуудын ахмад дайчин;
          2.3.Халхын голын 1939 оны байлдааны үеэр ар талд гарамгай гавъяа байгуулсан.

3.Уг медалиар шагнуулах тухай саналыг Ахмадын хорооны дэргэдэх Дайнд оролцогчдын Монголын хороо,  эрх бүхий бусад байгууллага, албан тушаалтан гаргаж,  ахмад дайчдын хувьд Халхын голын 1939 оны байлдаанд оролцсныг нотолсон баримт бичгийг, бусад хүний хувьд шагнуулах болсон үндэслэлээ тодорхойлон батлан хамгаалахын асуудал эрхэлсэн төрийн захиргааны төв байгууллагад ирүүлнэ.

4.Батлан хамгаалахын асуудал эрхэлсэн төрийн захиргааны төв байгууллага ирүүлсэн саналыг  Монгол Улсын Ерөнхийлөгчид өргөн мэдүүлнэ. 

5.Уг медалийг түүхт Халхын голын 1939 оны байлдааны ялалтын 70 жилийн ойг тохиолдуулан нэг удаа олгоно.

